Maiatzaren 15a
Unión del Pueblo Navarro (UPN) talde parlamentarioari atxikitako foru parlamentari Begoña Ganuza Bernaola andreak idatziz erantzuteko galdera bat egin du (PES-00088). Haren bidez, informazioa eskatzen du Osasun, Gizarte Zerbitzu eta Berdintasun Ministerioak finantzaketa publikoa onartu dien farmako onkologiko berriei buruz. Hona Nafarroako Gobernuko Osasuneko kontseilariaren informazioa:
Erantsita ematen dugu Espainiako Medikamentuaren eta Osasun Produktuen Agentziak 2016ko urtarrilaren 1etik 2018ko apirilaren 10era onartu dituen medikamentu berrien zerrenda, Osasun, Gizarte Zerbitzu eta Berdintasun Ministerioaren finantzaketa publikoarekin, Osasun Sistema Nazionalak baimendutako indikazioekin eta sistema horrek finantzatzen ez dituen indikazioekin.
Gehienak Farmaziako Batzorde Zentralak aztertu ditu, posizionamendu terapeutiko bat ezartzeko. Batzuk orain dela oso gutxi merkaturatu direnez, Batzordearen hurrengo bileretan aztertuko dira.
Sartutako farmakoak fitxa teknikoaren arabera erabiltzen dira, eta Osasun, Gizarte Zerbitzu eta Berdintasun Ministerioak ezarritakoaren arabera eta adostutako protokolo klinikoen arabera finantzatzen dira.
2016ko urtarrilaren 1etik aurrera merkaturatu diren farmako guztietatik, bat bakarra dago Nafarroako ospitaleetan sartu ez dena, zeren eta ulertu baitzen azterlanetan aipatzen diren onurek ez dutela garrantzi klinikorik. LONSURF® (trifluridina tiperaziloa) farmakoari buruz ari gara. Kolon-ondesteko minbizia izan eta eskura dauden terapiekin tratamendua eman zaien gaixoei trifluridina/tipiraziloarekin egindako tratamenduak garrantzi kliniko oso apaleko onura dakar. Halaber, haren erabilerak toxizitate moderatu bat badakar, batez ere hematologikoa, eta horrekin batera nekea eta goragalea.

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

